
Graduan bidang muzik universiti awam di Malaysia mempunyai kecenderungan untuk meneruskan 
kerjaya mereka dalam bidang muzik. Pembangunan kerjaya ke bidang muzik ini melibatkan laluan 
pendidikan muzik formal yang bermula daripada peringkat sekolah rendah sehingga ke peringkat 
pengajian tinggi. Teori Kerjaya Kognitif Sosial (SCCT) menerangkan bahawa pembangunan kerjaya 
sebagai kitaran penyesuaian kognitif, persekitaran dan tingkah laku. Keadaan ini didorong oleh 
perubahan kepercayaan tentang kebolehan individu, hasil yang diharapkan beserta matlamat, 
yang dipengaruhi oleh kedua-dua pengalaman peribadi serta persekitaran sosial. Berlandaskan 
teori tersebut, penyelidikan ini dijalankan untuk mengenalpasti dan menentukan kemampuan 
faktor-faktor kognitif, kontekstual dan tingkah laku yang mampu mempengaruhi pemilihan kerjaya 
ini, seterusnya membentuk satu model pemilihan kerjaya muzik di Malaysia. Pendekatan 
penyelidikan menggunakan kaedah campuran penerokaan digunakan untuk mendapatkan hasil 
dan analisis yang lebih kukuh. Temu bual separa berstruktur dan soal selidik secara atas talian 
digunakan berbantukan perisian NVIVO dan SmartPLS 4 sebagai alat analisis. Hasil penyelidikan 
menunjukkan faktor-faktor unik seperti faktor semangat, faktor persekitaran kekeluargaan, dan 
faktor kerohanian dilihat mempunyai pengaruh terhadap kecenderungan pemilihan kerjaya 
bidang muzik graduan universiti awam di Malaysia. Beberapa implikasi serta cadangan dari aspek 
teori dan praktikal untuk kajian masa hadapan juga dinyatakan hasil daripada penyelidikan ini. 
Penyelidikan ini diakhiri dengan pembentukan satu model pemilihan kerjaya muzik untuk graduan 
bidang muzik dari universiti awam di Malaysia. 

